
రాధామాధవసంవాదము











	క.	
అన విని రాధిక కృష్ణునిఁ గనుఁగొని యానవ్వుమోము కళగలచెక్కుల్

నునుమోవియుఁ దెలిగన్నులు, గొనబువఁ బలుమారు ముద్దుగొనుచు న్నగుచున్.

	ఉ.	
తేరనినిద్రమంపు దగదీఱనియూర్పులపెంపు పచ్చికా

టాఱనిమోవికెంపు చెమటాఱనిచెక్కులసొంపు జాఱియున్

జాఱనిపైఁటలోనిబిగిచన్నులక్రొన్నెలవంకగుంపు చె

న్నార నొయారముల్ గులుక నచ్చెలి యప్పడకిల్లు వెల్వడెన్.

	క.	
ఆనడత నెఱిఁగి యెఱుఁగని, దానివలెనె యాయశోద తా నుండఁ దనుం

దానయి నందుం డడిగినఁ, బోనీ మనకేమి యనుచుఁ బొలఁతుక నవ్వున్.

	క.	
ఈరీతిఁ గొన్నిదినములు, కూరిమితో రాధ వగలకున్ లోనై యా

శౌరి వసియించి యొకనాఁ, డారమణిన్ సమ్మతిల్ల నాడి సుముఖుఁడై.

	గీ.	
పదిదినములకు మఱలివచ్చెదనటంచుఁ, దల్లిదండ్రులతోఁ దెల్పి యెల్లచెలుల

బూర్వసఖులను బ్రియమున బుజ్జగించి, రాధతోఁగూడ వెడలె నమ్మాధవుండు.

	చ.	
రథముపయి న్వసించి కవిరాజులు రాజులు నేస్తకాండ్రు వే

విధముల వెంటరా నమితవేగముతో నతివైభవంబుతో

నధికముదంబుతోఁ దలఁచినప్పుడె ద్వారిక కేగుదెంచె దన్

రథగజవాజివీరభటనాథు లెదుర్కొనఁగా మహోన్నతిన్.

	ఉ.	
ఇట్లు పురంబుఁ జేరునెడ నేమని తెల్పుదుఁ

దోరణాలమే

ల్కట్లను మంచెలన్ బురుజుల న్విడితేరులఁ జప్పరాలయ

ర్కట్ల జవాదివాసనలు ఘమ్మన బంగరుమేడలన్ జెలుల్

పొట్లముగా సుమంబులను బోయఁగ నబ్బుర మయ్యె రాధకున్.

	మ.	
హరిఁ జూడన్ బుర మెల్ల ఘుల్లుమనె; నాహా రాధ మాకేడ దా

పురమై వచ్చె నటంచు రుక్మిణిమొదల్ పూఁబోఁడు లేమేమొ యెం

చిరి; శ్రీకృష్ణుఁడు పూర్వపక్షములఁ దా సిద్ధాంతముల్ చేయునే

ర్పరిగానన్ సరిమిద్దెలోన నిడెఁ బూర్వస్నేహాయౌరాధికన్.

	మ.	
పయిపై రుక్మిణిసత్యభామల రమింపంగాఁ బదార్వేలుక

న్నియలం గూడఁగ నిర్వివికారుఁ డనిన న్నిర్మోహియౌ నిర్జితేం

ద్రియుఁ డౌనన్నను దాళియిండె వెనుక; న్నిక్కంబుగా రాధపై

దయవాఁడై యపుడున్నచిన్నెలు వృథాతత్త్వంబు లయ్యెం గడున్.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 5 ఫిబ్రవరి 2022న 03:15కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

